Пайғамбар Мухаммад (оған Аллаһтың игілігі мен сәлемі болсын) жазып-оқи алған ба? 
Аса Мейірімді, ерекше Рахымды Аллаһтың атымен 
Әлемдердің Раббысы – Аллаһқа мақтау-мадақтар, Пайғамбарымыз Мухаммадқа,  оның жанұясы мен сахабаларына Аллаһтың игілігі мен сәлемі болсын!

Содан кейін:

Аллаһтың Елшісі (оған Аллаһтың игілігі мен сәлемі болсын) оқи да, жаза да алмаған!  Және бұл туралы Ұлы Аллаһтың Өзі Құранда былай деп баян етеді: «Олар, сондай жандарындағы Тауратта және Інжілде жазулы, жіберілген, сауатсыз Пайғамбарға ергендер» («Ағраф» сүресі, 7: 157). 
Алдынғы ізгі буынның (сәлафтардың) осы аят туралы айтқан сөздері:

Ибн ‘Аббас былай деді: “Бұл – сендердің сауаты болмаған Пайғамбарларың (оған Аллаһтың игілігі мен сәлемі болсын). Ол жазуды, оқуды және санауды білмеген”.  Қз. : “Тафсир әл-Бағауи” 3/288.
Ибрахим ән-Наха’и былай деді: “Пайғамбар (оған Аллаһтың игілігі мен сәлемі болсын) оқи да алмаған, жаза да алмаған”. Қз.: “Тафсир Ибн Әби Хатим” 5/1582.
Қатада былай деді: “Бұл – сендердің жазуды білмеген Пайғамбарларың (оған Аллаһтың игілігі мен сәлемі болсын)”. Қз.: “Тафсир ад-Дуррул-мәнсур” 6/610.

Ал енді кейбір білімі жеткіліксіз адамдарға келер болсақ, олар Пайғамбардың (оған Аллаһтың игілігі мен сәлемі болсын) сауаты болмағандығын кемшілік деп есептейді және мұны ақтауға тырысып, Пайғамбарымыз (оған Аллаһтың игілігі мен сәлемі болсын) жазып-оқи алған деп түсінуге болатын кейбір хабарларды келтіреді.  Мысалы, мына хадис: «Абу Бәкрге қатысты адамдар арасы ажырамас үшін, оған хат жазуыма маған тақта алып кел».  Ахмад 6/47.
Немесе шейх әл-Мубаракфуридің «Рахиқул-махтум» еңбегінде Худайбия  келісімі жасалған кезде Пайғамбарымыз (оған Аллаһтың игілігі мен сәлемі болсын): «Міне, қандай шарттармен Аллаһтың елшісі – Мухаммад бітім жасайды», - деп айтқаны жайлы хабар. Сонда Сухайл:  “Аллаһтың атымен ант етеміз, егер біз сенің  Аллаһтың елшісі екеніңді дәл білгенімізде, саған Қағбаға жетуіңе кедергі келтірмей, сенімен соғыспас та едік! «Мухаммад ибн Абдуллаһ», - деп жаз”. Бұған жауап ретінде Аллаһтың Елшісі (оған Аллаһтың игілігі мен сәлемі болсын) былай деді: «Аллаһтың атымен ант етемін, расында, мен – Аллаһтың елшісімін, тіпті сендер маған сенбесеңдер де!» Содан соң ол ‘Алиге (Аллаһ оған разы болсын) “Мухаммад ибн Абдуллаһ“ деп жазуды, ал “Аллаһтың елшісі“ деген сөзді өшіруді бұйырды, алайда ‘Али бұл сөздерді өшіруден бас тартты, сонда Пайғамбар (оған Аллаһтың игілігі мен сәлемі болсын) өз қолымен сол сөздерді өшірді.
Алайда бұл хабарлар Пайғамбарымыздың (оған Аллаһтың игілігі мен сәлемі болсын) оқи да, жаза да алмағандығы жайлы шындыққа еш қайшы келмейді!

Бірінші хадистің мәні Пайғамбар (оған Аллаһтың игілігі мен сәлемі болсын) жазылуға тиісті нәрселерді өз қолымен жазуды емес, айтып отырғысы келгендігін қамтиды.
Ал екінші хадисті оның басқа бір нұсқасы түсіндіреді, онда Пайғамбар (оған Аллаһтың игілігі мен сәлемі болсын) ‘Алиден өшіруге бұйырған жерлерін көрсетуін өтінді және ‘Али сол жерлерді көрсеткен соң, Пайғамбар (оған Аллаһтың игілігі мен сәлемі болсын) әлгі сөздерді өшіріп  тастады.
Ал жоғарыда келтірілген және соларға ұқсас хадистерге сүйене отырып, Пайғамбарымыз (оған Аллаһтың игілігі мен сәлемі болсын) жаза алған деп дәлелдегісі келгендер туралы айтар болсақ, имамдар мұндай адамдарды өте қатты сөккен! Хафиз Ибн Касир былай деді: “Шығыс пен батыстың фақих ғалымдары әл-Бәжидің «Пайғамбар (оған Аллаһтың игілігі мен сәлемі болсын) Худайбия келісімін өзі жазды» деген сөздерін айтушы  адамдарға қатаң сөгіс айтқан және мұндайды  айтатын адамнан  өздерін шеттеткен! “ Қз. “Тафсир Ибн Кәсир” 6/294-295.
Бұл мәселені имам әл-Қуртуби өзінің «Жәми’ ли әхкамил-Қуран» (13/352, 14/212) тәпсірінде және хафиз Ибн Хәжар «Фатхул-Бәри» 7/504 еңбегінде жан-жақты талдаған.
Біздің Пайғамбарымыздың (оған Аллаһтың игілігі мен сәлемі болсын) оқуды да, жазуды да білмегендігінде ешқандай кемшілік жоқ, керісінше, мұнда Құранды оның өзі жазбағандығының бір дәлелі мен мұғжизасы бар! Ол оқу мен жазуды білмеген, әрі бұл туралы барлық сахабалары білген, және де бұған қарамастан, пайғамбарлық міндет жүктелгеннен кейін ол тіпті араб ақындары мен жазушылары мұндайды ешқашан естімеген және бұл жай адамның, оған қоса сауаты жоқ адамның сөздері еместігін түсінген Құранның аяттарын жеткізе бастаған!
Және соңында әлемдердің Раббысы – Аллаһқа мақтаулар болсын!

